
[bookmark: _Hlk57858332]«ՋԵՐՄՈՑԱՅԻՆ ԳԱԶԵՐԻ ԱՐՏԱՆԵՏՈՒՄՆԵՐԻ ԳՈՒՅՔԱԳՐՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1. ՖԻՆԱՆՍՆԵՐԻ ՆԱԽԱՐԱՐՈՒԹՅՈՒՆ
	24.08.2023
N 01/11-1/16790-2023

	Նախագծով առաջարկվում է սահմանել ՀՀ ամբողջ տարածքում ջերմոցային գազերի մարդածին արտանետումների գույքագրման հետ անհրաժեշտ տեղեկատվության տրամադրման և հավաքագրման ինստիտուցիոնալ և իրավական կառուցակարգերը:
Այս կապակցությամբ նշենք, որ Նախագծով հիշյալ աշխատանքներն ապահովելու նպատակով նախատեսվում է ստեղծել գույքագրման ազգային համակարգ (էլեկտրոնային շտեմարան): Մինչդեռ Նախագծում բացակայում է էլեկտրոնային համակարգի ներդրման ֆինանսական գնահատականը և ֆինանսավորման աղբյուրները:
Բացի այդ հիմնավորման կարիք ունի, թե արդյոք ջերմոցային գազերի գույքագրման աշխատանքներն իրականացվելու են համապատասխան մարմիններում մարդկային առկա ռեսուրսներով, թե հետագայում առաջանալու է հաստիքների համալրման անհրաժեշտություն:
	     Ընդունվել է մասամբ։
Նախագծով նախատեսվող գույքագրման ազգային համակարգը և էլեկտրոնային շտեմարանը նույնական չեն: Շտեմարանի ստեղծման ֆինանսական գնահատականը և ֆինանսավորման աղբյուրները նախագծի կարգավորման առարկա չեն հանդիսանում։ Սակայն նշենք, որ ջերմոցային գազերի արտանետումների գույքագրման աշխատանքները, այդ թվում՝ էլեկտրոնային համակարգի ներդրման աշխատանքները, ներկայումս իրականացվում են «Փարիզի համաձայնագրի ներքո Հայաստանի թափանցիկության ազգային շրջանակի կառուցում» ՄԱԶԾ-ԳԷՀ ծրագրի աջակցությամբ և ֆինանսավորմամբ:
Հետագայում նման ֆինանսավորման բացակայության դեպքում Հայաստանի Հանրապետության ստանձնած պարտավորությունների շրջանակներում ջերմոցային գազերի գույքագրման աշխատանքները կիրականացվեն պետական բյուջեի միջոցների հաշվին:

	2. ԲԱՐՁՐ ՏԵԽՆՈԼՈԳԻԱԿԱՆ ԱՐԴՅՈՒՆԱԲԵՐՈՒԹՅԱՆ ՆԱԽԱՐԱՐՈՒԹՅՈՒՆ
	14.08.2023
N 01/17.2/8370-2023

	Առաջարկություններ և դիտողություններ չունի:
	

	3. ԱՌՈՂՋԱՊԱՀՈՒԹՅԱՆ ՆԱԽԱՐԱՐՈՒԹՅՈՒՆ
	18.08.2023
N ԱԱ/04/18858-2023

	Դիտողություններ և առաջարկություններ չունի:
	

	4.ԱՇԽԱՏԱՆՔԻ ԵՎ ՍՈՑԻԱԼԱԿԱՆ ՀԱՐՑԵՐԻ ՆԱԽԱՐԱՐՈՒԹՅՈՒՆ
	29.08.2023
N ԱԺ/ԳԽ-2/21448-2023

	   Առաջարկություններ և դիտողություններ չունի:
	

	5.ԷԿՈՆՈՄԻԿԱՅԻ ՆԱԽԱՐԱՐՈՒԹՅՈՒՆ	
	28.08.2023
N 01/16105-2023

	Ուսումնասիրելով «Ջերմոցային գազերի արտանետումների գույքագրման կարգը հաստատելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ), առաջարկվում է Նախագծի N 2 Հավելվածի Ձև 3 աղյուսակի վերանագրի՝ «Գյուղատնտեսություն, անտառային տնտեսություն և այլ հողօգտագործում» բառերն առնել չակերտների մեջ, իսկ «1.22» տողում նշված «արհեստական ջրամբարների մակերեսը» և «2.10» տողում նշված «գյուղատնտեսական նշանակության հողերում հրդեհված տարածքների մակերեսը ըստ կատեգորիաների` մշակովի հողեր, խոտհարքներ և արոտավայրեր» միջոցառումների մասով տեղեկատվության տրամադրման «Պատասխանատու մարմին» սյունակից հանել «ՀՀ էկոնոմիկայի նախարարություն» բառերը:
Միաժամանակ առաջարկվում է Նախագծում «Կենդանի քաշը» բառերը փոխարինել «կենդանի զանգվածը» բառերով, իսկ «բարձր ցեղատեսակի» բառերը՝ «բարձր մթերատու ցեղերի» բառերով։
	  Ընդունվել է մասամբ։
    «2.10» տողում նշված «գյուղատնտեսական նշանակության հողերում հրդեհված տարածքների մակերեսը ըստ կատեգորիաների` մշակովի հողեր, խոտհարքներ և արոտավայրեր» միջոցառումների մասով տեղեկատվության տրամադրման «Պատասխանատու մարմին» սյունակից «ՀՀ էկոնոմիկայի նախարարություն» բառերը չեն հանվել, քանի որ վարչապետի 2019 թվականի հունիսի 1-ի N 658-Լ որոշմամբ հաստատված Հավելվածի 10-րդ կետի 12-րդ ենթակետով սահմանված էկոնոմիկայի նախարարության խնդիրներից է նաև գյուղատնտեսական հողերի մշտադիտարկման ապահովումը:

	6. ՔԱՂԱՔԱՇԻՆՈՒԹՅԱՆ ԿՈՄԻՏԵ
	19.08.2023
N 01/11.4/10645-2023

	Դիտողություն և առաջարկություններ չունի:
	

	7.ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
	16.08.2023
N ԳԲ/34.3-Մ2-6/2981-2023

	1. Հաշվի առնելով հանձնաժողովի՝ ինքնավար մարմնի կարգավիճակը, անհրաժեշտ է Նախագծի №2 հավելվածի 1.2 աղյուսակում «հանձնաժողով» բառից հետո լրացնել «(համաձայնությամբ)» բառը։ Հարկ է նաև նշել, որ նշված 1.2 աղյուսակում թվարկված անձանցից բացի ՋԷԿ-ում էլեկտրական էներգիայի արտադրության լիցենզիա ունի նաև «Ալեքս ընդ Հոլդինգ» ՍՊԸ-ն, որը ներկայումս էլեկտրական էներգիայի փաստացի արտադրություն չի իրականացնում։ Միաժամանակ, քննարկման է ենթակա 1.2 աղյուսակում անվանական ցանկի սահմանման անհրաժեշտությունը, քանի որ կարող են ինչպես գոյություն ունեցող լիցենզավորված ՋԷԿ-երը դադարեցնեն իրենց գործունեությունը, այնպես էլ էլեկտրական էներգիայի արտադրության լիցենզիա ստանան նոր ՋԷԿ-եր։
2. [bookmark: _Hlk149168818]Նախագծի №2 հավելվածի 1.3 աղյուսակով (գազամատակարարման համակարգերով ներկրված/մատակարարված բնական գազ) ներկայացված ցուցանիշների (բացառությամբ 13-րդ կետով նշված ստորին այրման ջերմության ցուցանիշի) վերաբերյալ տեղեկատվության Հանձնաժողովը չի տիրապետում և իր գործառույթների իրականացման նպատակով նման տեղեկատվության ստացման անհրաժեշտություն չունի։ Ուստի, անհրաժեշտ է Նախագծի №2 հավելվածի 1.3 աղյուսակի 1-12-րդ կետերի մասով «Պատասխանատու մարմին» սյունակից հանել «Հանրային ծառայությունները կարգավորող հանձնաժողով (համաձայնությամբ)» բառերը՝ նշված տեղեկատվությունը ստանալով այլ մարմնից։
	Ընդունվել է։

	8.ԿԱԴԱՍՏՐԻ ԿՈՄԻՏԵ
	21.10.2023
N ՍԹ/11422-2023

	Հիմք ընդունելով ՀՀ կառավարության 2021 թվականի ապրիլի 8-ի «Ինտեգրված կադաստրի ստեղծման ռազմավարական ծրագիրը հաստատելու մասին» N 505-Լ որոշման դրույթները, ինչպես նաև 2023 թվականի հունվարի 17-ին 2-րդ ընթերցմամբ ընդունված «Տարածական տվյալների մասին» օրենքի դրույթները՝ առաջարկում ենք Նախագծում ներառել դրույթներ ջերմոցային գազերի կադաստրի վարման համար համապատասխան թեմատիկ շերտերի սահմանման վերաբերյալ: Միևնույն ժամանակ, ՀՀ կառավարության 2022 թվականի հոկտեմբերի 6-ի «Հայաստանի Հանրապետությունում ազգային տարածական տվյալների ենթակառուցվածքում բազային և թեմատիկ տարածական տվյալների ցանկը և դրանց ստանդարտացման ուղեցույցները հաստատելու մասին» N 1569-Ն որոշման շրջանակներում տվյալ թեմատիկ շերտերի վերաբերյալ համապատասխան ստանդարտացման ուղեցույցներ մշակելու և դրանց հիման վրա համապատասխան թեմատիկ շերտերը ինտեգրված կադաստրում՝ ազգային տարածական տվյալների ենթակառուցվածքի մաս կազմող ազգային գեոպորտալում, ընդգրկելու անհրաժեշտություն կառաջանա:
   Նախագծի N 1 հավելվածով սահմանված կարգի 4-րդ բաժնի 19-րդ կետի համաձայն՝ եթե իրականացնող մարմնին տրամադրվում է իրարամերժ տեղեկատվություն, ապա հիմք է ընդունվում պաշտոնական տեղեկատվությունը։ Հայտնում ենք, որ Նախագծով սահմանված չէ «պաշտոնական տեղեկատվություն» հասկացությունը, իսկ վերոնշյալ կետի բովանդակությունից պարզ չէ, թե մեկից ավել պետական մարմինների կողմից իրարամերժ տեղեկատվություններ ստանալու պարագայում կոնկրետ որ տեղեկատվությունը և ինչ հիմքով է համարվելու պաշտոնական տեղեկատվություն։
   Միաժամանակ տեղեկացնում ենք, որ ՀՀ կառավարության կողմից ամեն տարի հուլիսի 1-ի դրությամբ հաստատվող Հայաստանի Հանրապետության հողային ֆոնդի առկայության և բաշխման վերաբերյալ հաշվետվության տվյալները հանրամատչելի են, իսկ տորֆային հողերի վերաբերյալ տեղեկատվություն Կադաստրի կոմիտեում չի հաշվառվում։ Հաշվի առնելով վերոգրյալը՝ առաջարկում ենք Կադաստրի կոմիտեին՝ որպես տվյալներ տրամադրող պատասխանատու մարմին, հանել Նախագծից։
	    Ընդունվել է մասամբ։
 Նախագծի ընդունման արդյունքային ցուցանիշ է հանդիսանալու Փարիզյան համաձայնագրով ստանձնած պարտավորությունների կատարումը՝ երկամյա կադաստրի հաշվետվությունը, իսկ կադաստրի վարման համար համապատասխան թեմատիկ շերտերի սահմանումը նախագծի կարգավորման շրջանակերից դուրս է:
Նախագծում լրացվել է «պաշտոնական տեղեկատվություն» հասկացությունը:
Ինչ վերաբերում է Կառավարության կողմից յուրաքանչյուր տարի հուլիսի 1-ի դրությամբ հաստատվող Հայաստանի Հանրապետության հողային ֆոնդի առկայության և բաշխման վերաբերյալ հաշվետվությանը, ապա 2017 թվականից հողային հաշվեկշռի վերաբերյալ որոշումը հրապարակվում է միայն հողային հաշվեկշռով` առանց փոփոխությունների մասին բացատրագրի, իսկ Կադաստրի կազմման նպատակով անհրաժեշտ է հողային ֆոնդի փոփոխությունների վերաբերյալ բացատրագիրը, որպեսզի արտացոլվեն հողերի կատեգորիաների միջև տեղի ունեցած փոփոխությունները: 


	9.ԿՐԹՈՒԹՅԱՆ, ԳԻՏՈՒԹՅԱՆ, ՄՇԱԿՈՒՅԹԻ ԵՎ ՍՊՈՐՏԻ ՆԱԽԱՐԱՐՈՒԹՅՈՒՆ
	18.08.2023
N ԱԱ/04/18858-2023

	Հայաստանի Հանրապետության ջերմոցային գազերի արտանետումների գույքագրման նախագիծը տրամադրում է արտանետումների գույքագրման կառուցվածքային շրջանակ, այնուամենայնիվ, մանրակրկիտ ուսումնասիրությունից հետո ակնհայտ են մի քանի տեխնիկական խնդիրներ և բացթողումներ, որոնք կարող են ազդել հաշվետվողականության, գործընթացի ճշգրտության, արդյունավետության և թափանցիկության վրա:
· Թերի սահմանումներ. թեև նախագիծը ներառում է հիմնական հասկացություններ, կան մի շարք կարևոր հասկացություններ, ինչպիսիք են «առաջնային աղբյուրները» և «գույքագրման տվյալները», մնում են չսահմանված:
· Հաշվետվության գործիքների բացակայություն. նախագծում հղումներ են արվում հաշվետվության այնպիսի գործիքների, ինչպիսին է «Ջերմոցային գազերի ազգային կադաստրի հաշվետվությունը», սակայն բացակայում են այդ գործիքների բովանդակության, ձևաչափի և հաշվարկման մեթոդների մանրամասն բնութագրերը: Հաշվետվությունների ձևանմուշների հստակությունը կարևոր է ոլորտներում ստանդարտացված և ճշգրիտ հաշվետվություններ ապահովելու համար:
· Հաշվետվության հաճախականությունը. նախագծում չի հիշատակվում հաշվետվության մեկնարկի ճշգրիտ տարին(երը): Հստակ հղման կետերի ստեղծումը կենսական նշանակություն ունի հետևողականության և ժամանակի ընթացքում առաջընթացին հետևելու համար: Եթե նախագիծը ուժի մեջ է մտնում ընդունումից տասը օր հետո, արդյոք դա ենթադրում է, որ 2024թ. մարտին պետք է ներկայացնեն հաշվետվություն:
· Որակի ապահովման ընթացակարգեր. թեև նախագծում հիշատակվում են որակի ապահովման ընթացակարգերը, այդուհանդերձ դրանք հստակ չեն: Անհրաժեշտ է ներառել ընթացակարգերի մեթոդաբանության, հաճախականության և շրջանակի վերաբերյալ տեղեկատվություն: Որակի ապահովման ամուր մեխանիզմները կարևոր են հավաքագրված տվյալների ճշգրտությունը հաստատելու համար:
· Տվյալների հավաքագրման մեխանիզմներ. նախագիծը վերաբերում է տվյալների հավաքագրման «միասնական էլեկտրոնային հարթակներին», սակայն չի մանրամասնում ենթակառուցվածքը, անվտանգության միջոցները և տվյալների ամբողջականության արձանագրությունները: Այս տեխնիկական մանրամասները շատ կարևոր են հավաքագրված տվյալների արժանահավատության ապահովման համար:
· Շահագրգիռ կողմերի ներգրավվածություն. նախագիծը հստակորեն չի նշում, թե ինչպես են ներգրավվելու պետական մարմիններից դուրս շահագրգիռ կողմերը: Ակադեմիայի, հետազոտական հաստատությունների և մասնավոր հատվածի ներգրավվումը կարող է բարձրացնել տվյալների ճշգրտությունն ու հուսալիությունը:
· Տվյալների գաղտնիություն և անվտանգություն. հաշվի առնելով արտանետումների տվյալների զգայուն բնույթը, ինչպես նաև ՀՀ իրավիճակը, նախագիծը պատշաճ կերպով չի անդրադառնում տվյալների գաղտնիության և անվտանգության միջոցառումներին: Տվյալների չարտոնված մուտքից պաշտպանելու երաշխիքների ներդրումը չափազանց կարևոր է:
Առաջարկություններ բարելավման համար
· Սահմանել հիմնական տերմինները. տրամադրել համապարփակ և հստակ սահմանումներ նախագծում օգտագործված բոլոր հիմնական հասկացությունների համար՝ ապահովելու միասնական ըմբռնում:
· Մանրամասն բնութագրել հաշվետվության գործիքը. նշել կառուցվածքը, բովանդակությունը և մեթոդաբանությունը՝ ապահովելու տվյալների  համադրելիությունը:
· Նշել հաշվետվությունների ցիկլերի մեկնարկի տարիները՝ շփոթությունից խուսափելու համար:
· Ավելացնել որակի ապահովման համապարփակ ընթացակարգեր. մշակել որակի ապահովման մեխանիզմները, մեթոդաբանությունը և գնահատումների հաճախականությունը՝ հավաքագրված տվյալների ճշգրտությունը ստուգելու համար:
· Ավելացնել էլեկտրոնային տվյալների հավաքագրման հարթակի նկարագիրը. տեխնիկական ասպեկտները, անվտանգության արձանագրությունները և տվյալների ամբողջականության միջոցառումները:
· Ներառել դրույթներ՝ տվյալների հավաքագրման և հաշվետվության մեջ ակադեմիայի, հետազոտական հաստատությունների և մասնավոր հատվածների ներգրավման համար:
· Ներառել տվյալների գաղտնիության և անվտանգության ամուր միջոցներ՝ արտանետումների տվյալները չթույլատրված մուտքից պաշտպանելու համար: 
	Ընդունվել է մասամբ։
Բարձրացված հարցերը հիմնականում կարգավորվում են՝ ՄԱԿ-ի Կլիմայի փոփոխության շրջանակային կոնվենցիայի Կողմերի համաժողովների որոշումներով:
Հայաստանի Հանրապետությունը ջերմոցային գազերի հաշվետվությունները որոշակի պարբերականությամբ ներկայացրել է ՄԱԿ-ի Կլիմայի փոփոխության շրջանակային կոնվենցիայի քարտուղարություն՝ սկսած 1998 թվականից։
Կոնվեցիայի Կողմերը առաջնորդվում են հաշվետվությունների ներկայացման համաընդհանուր մոտեցումներով՝  համաձայն Կլիմայի փոփոխության փորձագետների միջկառավարական խմբի (ԿՓՓՄԽ) 2006 թվականի ջերմոցային գազերի արտանետումների ազգային գույքագրման ուղեցույցի և ԿՓՓՄԽ համաժողովի կողմից համաձայնեցված հետագա թարմացումների ուղեցույցներ, այդ թվում՝ որակի ստուգման և որակի ապահովման հարցերին
Կառավարության որոշման մեջ միասնական էլեկտրոնային հարթակի մանրամասները (ենթակառուցվածքը, անվտանգության միջոցները և տվյալների ամբողջականության արձանագրությունները) չեն սահմանվում: 
Տվյալները հավաքագրվելու են առցանց «միասնական էլեկտրոնային հարթակի» միջոցով։ 
Տվյալ տրամադրող բոլոր կազմակերպություններին՝ միասնական էլեկտրոնային հարթակի տնօրինողի նախնական համաձայնությամբ, հարթակի ադմինիստրատորի կողմից տրամադրվելու է մուտքանուն և գաղտնաբառ, որով վերջիններս, մուտք գործելով հարթակ, հնարավորություն են ստանալու մուտքագրել իրենց հաստատության/կառույցի մասով պահանջվող տեղեկատվությունը։ 
Տվյալների մուտքագրման ինտերֆեյսերը եզակի են տարբեր հաստատությունների համար, և նախատեսված չէ մուտքագրված տվյալների ցուցադրելու հնարավորություն այլ հաստատությունների օգտատերերին։ 
Մուտքագրված տվյալները հասանելի չեն լինելու հանրային օգտվողների համար, հասանելիությունն ապահովվում է միայն հարթակի ավելի բարձր կարգ կրող օգտատերերին (տվյալները մուտքագրողին, տվյալների փորձագետին, ԿՓՄԽ տվյալների կառավարչին, տվյալ հաստատողին, ստուգումներ իրականացնող օգտատերին, համակարգի ադմինիստրատորին)։ 
Հարթակն օժտված է լինելու նաև արխիվացման համակարգով, իսկ կապը տվյալ տրամադրողների և հարթակի ադմինիստրացիայի միջև իրականացվելու է նաև «Mulberry 2» էլեկտրոնային փաստաթղթաշրջանառության համակարգով։
Տվյալների գաղտնիության մասով հարկ է նշել, որ. 
· Հավաքագրվող տվյալների զգալի մասը հասանելի են բաց աղբյուրներում, 
· Տրամադրված տվյալները հասանելի չեն հանրային օգտվողների համար՝ հանրային հասանելիություն ստանում է տրամադրված տվյալների հիման վրա փորձագիտական խմբի կողմից կատարված հաշվարկների արդյունքը (արտանետումները), որը ինքնին չի կարող համարվել գաղտնի տեղեկատվություն։
Հաշվի առնելով վերոնշյալը` համարում ենք, որ տվյալների գաղտնիության հետ կապված ռիսկեր չկան։
Տվյալների/հարթակի անվտանգության նպատակով միասնական էլեկտրոնային հարթակը նախատեսվում է տեղակայել Էլեկտրոնային կառավարման ենթակառուցվածքների ներդրման գրասենյակի (ԷԿԵՆԳ) հարթակում՝ պահպանելով ԷԿԵՆԳ-ի կողմից սահմանված անվտանգության նորմերը։

	[bookmark: _Hlk145427709]     Խնդրո առարկա Նախագծում առկա է պաշտոնական վիճակագրության օրենսդրության պահանջներին չհամապատասխանող դրույթ: Օրենսդրության պահանջներին Արմստատի իրավասությունների համապատասխանությունն ապահովելու նպատակով հարկ է Նախագծի Հավելված 1-ի 4-րդ մասի 14-րդ կետի «5) վիճակագրական կոմիտեն,» ենթակետը հանել և 8)-րդ ենթակետի բովանդակությունից հետո ավելացնել նախադասություն հետևյալ բովանդակությամբ. «Տեղեկությունների աղբյուր են հանդիսանում նաև Վիճակագրական կոմիտեի վիճակագրական հրապարակումներն ըստ տարեկան վիճակագրական ծրագրերի:»:
     Հարկ է նաև Հավելված 2-ի Ձև 1-ի, Ձև 3-ի և Ձև 4-ի «Պատասխանատու մարմին» սյունակների խորագրերը շարադրել հետևյալ բովանդակությամբ. «Պատասխանատու մարմին (տեղեկությունների աղբյուր)»: Վերոնշյալ Հավելվածների հիշատակված սյունակների բովանդակություններում հարկ է «Վիճակագրական կոմիտե» բառերը փոխարինել «Աղբյուրը՝ վիճակագրական հրապարակումներ, ըստ տարեկան վիճակագրական ծրագրերի» բառերով՝ հաշվի առնելով այն հանգամանքը, որ ըստ «Պաշտոնական վիճակագրության մասին» ՀՀ օրենքի (այսուհետ՝ Օրենք) պաշտոնական վիճակագրությունը բացառապես վիճակագրական ծրագրերում արտացոլված վիճակագրությունն է (հոդված 3, մաս 1) և  «Հայաստանի Հանրապետության տարածքում պաշտոնական վիճակագրության իրագործման հիմքը վիճակագրական ծրագրերն են:» (հոդված 14, մաս 1): Օրենքի հոդված 7-ի մաս 2-ով սահմանված է, որ «Վիճակագրական կոմիտեն որոշակի քաղաքական ուղղվածությամբ պետական ինստիտուտներից արմատապես տարբերվող պետական մարմին է: Քաղաքական, վարչական, գերատեսչական շահերի միջև առկա բախումներում պաշտոնական վիճակագրությանը չներքաշելու երաշխիքները սահմանված են պաշտոնական վիճակագրության հիմնարար սկզբունքներով:»: Այն է, Օրենքի հոդված 6-ի մաս  1-ի 1) կետով սահմանված պաշտոնական վիճակագրության հիմնարար սկզբունքներից «պրոֆեսիոնալ անկախություն» սկզբունքի պահանջների համաձայն «պաշտոնական վիճակագրություն արտադրողները վիճակագրության մշակման, արտադրման և տարածման, այդ թվում՝ տվյալների աղբյուրների ընտրության, հայեցակարգերի, սահմանումների, մեթոդների և դասակարգումների, ինչպես նաև տարածման բոլոր ձևերի ժամկետների և բովանդակության հետ կապված իրենց որոշումները կայացնում են անկախ և առանց քաղաքական կամ այլ արտաքին աղբյուրներից որևէ ճնշման և միջամտության:»:
Օրենքի 16-րդ հոդվածով սահմանված է, որ «1. Ազգային վիճակագրական համակարգի տարեկան վիճակագրական ծրագիրը հիմնվում է տվյալ ժամանակաշրջանը ներառող հնգամյա վիճակագրական ծրագրի վրա և մշակվում է յուրաքանչյուր տարի պաշտոնական վիճակագրության արտադրողների ցանկի նորացման և ստորև թվարկվածի համար իրավական հիմք ապահովելու նպատակով ու ներառում է՝
1) տարածման ենթակա ողջ պաշտոնական վիճակագրությունը.
2)պաշտոնական վիճակագրություն արտադրողների կողմից իրականացվելիք վիճակագրական հետազոտությունները.
3)պաշտոնական վիճակագրություն արտադրողներին վարչական տվյալների կամ այլ աղբյուրների տվյալների տրամադրման բոլոր դեպքերը.
4)պաշտոնական վիճակագրության հիմնական մշակումները.
5) վիճակագրական ռեգիստրների վարման և մշակման միջոցառումները»:
Ի լրումն տեղեկացվում է, որ 2023թ. վիճակագրական ծրագրում ներառվել է Շրջակա միջավայրի նախարարության առաջարկը (15.07.2022թ. թիվ 1/01.4/10451 գրության հիման վրա) և ծրագրի մաս 6-ը լրացվել է «Ջերմոցային գազերի արտանետումներ» աշխատանքով (միջոցառումով):
2023թ. վիճակագրական ծրագիրը զետեղված է Արմստատի պաշտոնական կայքէջի «Օրենսդրություն» հատվածի «ՎՊԽ որոշումներ» ենթահատվածում: 
Անրադառնալով Հավելված 2-ի Ձև 1-ում, Ձև 3-ում և Ձև 4-ում 2-րդ սյունակներում զետեղված ցուցանիշներին, նախ հարկ է նշել, որ գյուղատնտեսության ոլորտում սպառված վառելիքի քանակի՝ ըստ տեսակների, վերաբերյալ տվյալներ Արմստատը չի հավաքում (տեղեկությունների աղբյուր չի կարող հանդիսանալ), քանի որ դրանք իրենց բովանդակությամբ վարչական հաշվառման բնույթի տեղեկություններ են և կարող են գտնվել խնդրո առարկա ոլորտի քաղաքականություն մշակող պետական լիազոր մարմնի իրավասությունների շրջանակում, որով պայմանավորված առաջարկվում է Նախագծի Հավելված 2-ի Ձև 1-ի «Էներգետիկա» ոլորտի «1.1 Սպառված վառելիքի քանակն ըստ տեսակների» աղյուսակի «6. Գյուղատնտեսություն» տողում, «Պատասխանատու մարմին» սյունակում ներառել ընդամենը մեկ մարմին՝ «Էկոնոմիկայի նախարարության»-ը:
Բացի այդ.
· Ձև 3 «Գյուղատնտեսություն, անտառային տնտեսություն և այլ հողoգտագործում ոլորտ»-ի «1.Գյուղատնտեսություն» տողի գյուղատնտեսական կենդանիների գլխաքանակին վերաբերող 1.24-1.29 ենթատողերը կրկնվում են: 
· Ձև 3 «Գյուղատնտեսություն, անտառային տնտեսություն և այլ հողoգտագործում ոլորտ»-ի «2.Անտառային տնտեսություն և այլ հողօգտագործում» տողի «2.8 Արձանագրված ապօրինի հատումների ծավալներն ու քանակներն» ենթատողի ծավալների մասին տեղեկությանն Արմստատը չի տնօրինում, իսկ քանակների մասին տեղեկության չափման միավորն է «հատ», «2.10 Գյուղատնտեսական նշանակության հողերում հրդեհված տարածքների մակերեսը ըստ կատեգորիաների` մշակովի հողեր, խոտհարքներ և արոտավայրեր» ենթատողի տեղեկությանն Արմստատը չի տնօրինում:
· Բնեղեն արտահայտությամբ արտադրատեսակների հաշվառումն Արմստատն իրականացնում է «Արդյունաբերական արտադրանքի դասակարգում ըստ գործունեության տեսակների (9-նիշ մակարդակով)» դասակարգչի համաձայն (տե´ս, https://www.armstat.am/file/doc/99513858.pdf հղումը): Դրանով պայմանավորված, ինչպես նաև պատշաճ տեղեկություն ստանալու նպատակով առաջարկվում է  Ձև 4-ի «Թափոններ» ոլորտի 4.1 «Արդյունաբերական կազմակերպություններում արտադրատեսակների թողարկման վերաբերյալ» աղյուսակում  զետեղված արտադրատեսակների անվանումները համապատասխանեցնել դասակարգչի անվանումներին: 
· Ձև 4-ի «Թափոններ» ոլորտի 4.2 Թափոնների և կորզված մեթանի վերաբերյալ» աղյուսակի «2. Բարձր ջերմաստիճանային այրում/հրկիզում, տ» և «3. Կոշտ կենցաղային թափոնների աղբավայրում կորզված մեթան, (ԳգCH4/տարի) կամ (Գգ CO2 համ./տարի) տողերի տեղեկություններն իրենց բնույթով վարչական հաշվառման լիազորությունների (ոչ թե վիճակագրական) ոլորտից են:
Անկախ վերոնշյալից, ինչպես Ձեզ հայտնի է, ԱՐՄՍՏԱՏ-ը միշտ պատրաստակամ է տեղեկատվական և մեթոդաբանական օժանդակություն ցուցաբերելու հարցերում, հատկապես այն օրինակելի համագործակցության շրջանակում, ինչպիսին է Շրջակա միջավայրի նախարարության հետ համագործակցությունը: 
	Ընդունվել է: 


	11.ՊԵՏԱԿԱՆ ԵԿԱՄՈՒՏՆԵՐԻ ԿՈՄԻՏԵ
	17.10.2023
N 01/3-4/57316-2023

	Նախագծի N2 հավելվածի N2 ձևի 2.5-րդ կետի աղյուսակի համաձայն՝ «Արտադրությունում օգտագործված հումքատեսակների և արտադրողականության վերաբերյալ» տվյալների տրամադրման պատասխանատու մարմին է հանդիսանում նաև ՀՀ ՊԵԿ-ը, սակայն պահանջվող տվյալներից ոչ բոլորի մասով է հավաքագրվում տեղեկատվություն: ՀՀ ՊԵԿ կողմից` նշված աղյուսակի շրջանակներում հնարավոր է տրամադրել տեղեկատվություն բացառապես ՀՀ կառավարության 06.07.2017թ. N802-Ն որոշմամբ /ֆիզիկական ծավալներ/ նախատեսված ապրանքատեսակների մասով, իսկ հումքատեսակների և արտադրության մեջ օգտագործված ծավալների վերաբերյալ տվյալներ առհասարակ հնարավոր չէ տրամադրել:
Ելնելով վերոնշյալից՝ առաջարկվում է հստակեցնել տվյալների տրամադրման տիրույթը` պատասխանատու կառույցների մասով և դրանք սահմանել վերը նշված կառավարության որոշմամբ սահմանված տեղեկատվության հիմքով: Միաժամանակ, հստակեցման ենթակա է նախագծի հավելված 1-ի 18-րդ կետում նշված՝ հավելյալ տեղեկատվության տիրույթը՝  որպես հարկային գաղտնիք համարվելու որոշման տեսանկյունից:
Միաժամանակ, հայտնում ենք, որ ներկայացված տեղեկատվությունը բավարար չէ ըստ ԵԱՏՄ ԱՏԳ ԱԱ ծածկագրի ճշտության վերաբերյալ դիրքորոշում հայտնելու համար։
	Ընդունվել է մասամբ:
Նախագծում բացառություն է սահմանվել օրենքով սահմանված գաղտնիք պարունակող տեղեկությունների համար, «Արտադրությունում օգտագործված հումքատեսակների և արտադրողականության վերաբերյալ» տվյալների տրամադրման պատասխանատու մարմինը հստակեցվել է:
Ինչ վերաբերում է ԵԱՏՄ ԱՏԳ ԱԱ ծածկագրի ճշտությանը, ապա հավելվածում ներառվել են շրջակա միջավայրի նախարարի 06.10.2022թ. թիվ 1/15.3/13326-2022 գրությանն ի պատասխան Ձեր տրամադրած  տեղեկատվութանը համապատասխան ծածկագրերը, ինչը բավարար է:

	12.ՆԵՐՔԻՆ ԳՈՐԾԵՐԻ ՆԱԽԱՐԱՐՈՒԹՅՈՒՆ
	23.08.2023
N 43/21/103150-23

	Առաջարկություններ և առարկություններ չունի:
	

	13.ՏԱՐԱԾՔԱՅԻՆ ԿԱՌԱՎԱՐՄԱՆ ԵՎ ԵՆԹԱԿԱՌՈՒՑՎԱԾՔՆԵՐԻ ՆԱԽԱՐԱՐՈՒԹՅՈՒՆ 
	28.08.2023
N ԳՍ/22.2/26222-2023

	Նախարարությունը կարծիքը ներկայացրել է «Trach changes» տարբերակով, որը ներկայացվում է ստորև. 
1. Բուն կարգում հղումներ չկան հավելված 2-ի Ձև-երին: Ցանկալի կլիներ ներառել:
2. Ըստ 14-րդ կետի սահմանման կադաստրը «տվյալների ամբողջություն» է: Ինչպե՞ս է այն ներկայացվում, որի հիման վրա մշակվում է «ջերմոցային գազերի ազգային կադաստրի հաշվետվությունը» (կետ 13)։ Արդյո՞ք «կադաստրը» և «կադաստրի հաշվետվությունը» տարբեր բաներ են:
3. Արդյո՞ք միայն «էլեկտրոնային» եղանակը բավարար է: Եթե փաստաթուղթը ստացվել է թղթային տարբերակով և այն պատկերամուտ է արվել (սկանավորվել է) էլեկտրոնային կրիչի վրա, ապա առանց բնօրինակի այն չի կարող համարվել պաշտոնապես հաստատված տեղեկատվություն: 33կետի 1) ենթակետ. «…ինչպես նաև այդ տվյալների և գործակիցների ստացման, հաշվարկման և համախմբման հիմք հանդիսացող փաստաթղթերը»:



















4. Արդյո՞ք Հիմնական փուլի «տվյալների հավաքագրում», և «հավաքագրված տվյալների վերլուծություն, հավաստիության ստուգում» գործողություններից առաջ հնարավոր է սահմանել հաշվարկների մեթոդներ (եթե խոսքը գնում Tier 1, 2, 3 մասին):
5. Պարզ չէ, թե մասնավոր ընկերություններից տվյալների հավաքագրումը որ մարմնի պատասխանատվության տակ է ընկնում: Օրինակ, որևէ մասնավոր ընկերություն իրավունք ունի չտրամադրել իր կողմից տեղադրված արևային վահանակների քանակների, տիպերի, վայրերի և այլնի մասին տեղեկություններ: Կամ, հավելված 2-ի Ձևանմուշներում կան տվյալներ որոնք ՀԾԿՀ կարող է տրամադրել, սակայն նշված է` «համաձայնությամբ», իսկ եթե չհամաձայնվի՞:


6. 6.(ՏԿԵ նախարարությունը չի տիրապետում նմանատիպ տեղեկատվության և չի կարող հանդիսանալ պատասխանատու կատարող)
7.(ՏԿԵ նախարարությունը չի տիրապետում նմանատիպ տեղեկատվության և չի կարող հանդիսանալ պատասխանատու կատարող)
8.(ՏԿԵ նախարարությունը չի տիրապետում նմանատիպ տեղեկատվության և չի կարող հանդիսանալ պատասխանատու կատարող)

9. (եթե նկատի են ունեցել) աղբի վերամշակման ինսեներացիայի կամ պիրոլիզի, կամ սինթեզ գազիֆիկացման տեխնոլոգիաները, ապա հանրապետությունում գործում են միայն բժշկական թափոնների այրման գործարաններ:
10. (բացատրության կարիք ունեն կորզված մեթանի կամ ածխաթթու գազի չափման մեխանիզմները)
11. Հիմնավորում․ Ցանկալի կլիներ ներկայացնել փաստաթղթերի հաստատման որոշումների ընդունող մարմինները, համարները և տարեթվերը:
[bookmark: _GoBack]Այսպես` «Հայաստանի վերափոխման ռազմավարություն 2050» իրենից ներկայացնում է 71 էջանոց պրեզենտացիա, որը չունի հաստատման հիմք և չի կարող հղումային փաստաթուղթ հանդիսանալ:
	Ընդունվել է մասամբ։

1.Ընդունվել է։

2.Ինչպես սահմանված է հասկացություններում «կադաստրը» և «կադաստրի հաշվետվությունը» տարբեր հասկացությունները են, կադաստրը տվյալների ամբողջություն է, իսկ կադաստրի հաշվետվությունը կադաստրում առկա տվյալների հիման վրա պատրաստված հաշվետվություն:
3.Բարձրացված հարցը կարգավորվում է «Էլեկտրոնային փաստաթղթի և էլեկտրոնային թվային ստորագրության մասին» օրենքով: Հարկ է նշել նաև, որ  պաշտոնական փաստաթղթի չափանիշներ կոնկրետ սահմանված չեն, սակայն Վճռաբեկ դատարանը թիվ ՏԴ2/0039/01/17 քրեական գործով 2018 թվականին արտահայտել է դիրքորոշում, համաձայն որի պաշտոնական փաստաթուղթ պետք է համարել պետական կամ տեղական ինքնակառավարման մարմինների, դրանց հիմնարկությունների, ձեռնարկությունների և կազմակերպությունների կողմից տրվող այն վավերացված տեղեկատվությունը, որը գտնվում է նյութական կրիչների վրա և հավաստում է իրավաբանական նշանակություն ունեցող փաստեր կամ իրադարձություններ: պաշտոնական փաստաթղթի չափանիշներ՝ հավաստի իրավաբանական նշանակություն ունեցող փաստ, իրադարձություն, որն անձին վերապահում է որևէ իրավունք կամ ազատում պատասխանատվությունից, պետք է գտնվի նյութական կամ էլեկտրոնային կրիչի վրա, ունենա որոշակի վավերապայմաններ, օրինակ` կնիք, դրոշմ, ստորագրություն և այլն: Ընդ որում, պաշտոնական փաստաթուղթը կարող է տրվել ինչպես պետական և տեղական ինքնակառավարման մարմինների ու դրանց կազմակերպությունների, այնպես էլ այլ իրավաբանական անձանց կողմից:
4.Բարձրացված հարցը կարգավորվում է կարգի 5-րդ կետով:
5.Մասնավոր ընկերություններն իրենց գործունեությունը ծավալում են ըստ ոլորտների, ուստի տեղեկատվությունը տրամադրում են ոլորտը կարգավորող համապատասխան պետական կառավարման մարմնին(կարգում՝ պատասխանատու մարմին): ՀԾԿՀ-ը օրենքով ստեղծված մարմին է, և Կառավարության որոշմամբ պարտադիր պահանջ չի կարող սահմանվել, սակայն գործնականում  նման դեպքեր չեն արձանագրվել:

6.Ընդունվել է:

7.Ընդունվել է:

8.Ընդունվել է մասամբ 2.12 և 2.13 մասով    ՏԿԵՆ-ը մնացել է, քանի որ այն հանդիսանում է ընդերքօգտագործման բնագավառի լիազոր մարմին:
9.Նախագիծը կոչված է կարգավորելու   ոչ միայն ներկա պահին, այլև հետագայում  գործող կամ կառուցվող բոլոր տեսակի բարձր ջերմաստիճանային այրման/հրկիզման կայանների համար:
10.Տես կարգի 8-րդ կետի 2-րդ ենթակետ:

11.Ընդունվել է:

	14. ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅՈՒՆ
	14.12.2023
N /27.3/53029-2023

	1. «Ջերմոցային գազերի արտանետումների գույքագրման կարգը հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վավերապայմաններն անհրաժեշտ է համապատասխանեցնել «Նորմատիվ իրավական ակտերի մասին» օրենքի 11-րդ հոդվածի 1-ին մասի 4-րդ կետին, համաձայն որի՝ նորմատիվ իրավական ակտի վավերապայմաններն են հերթական (գրանցման) համարը և նշում դրա բնույթի մասին:
2. Նախագծի 2-րդ կետով սահմանվում է, որ որոշման N 1 հավելվածով նշված ոլորտների ջերմոցային գազերի գույքագրման համար անհրաժեշտ տեղեկատվությունը տրամադրվում է` համաձայն հավելված N 2-ի։
Սույն դեպքում, առաջարկում ենք Նախագծի Հավելված 2-ի ձևերը նախատեսել Հավելված 1-ի ձևերի տեսքով: Բացի այդ, Նախագծի 2-րդ կետի «գազերի» բառից հետո անհրաժեշտ է լրացնել «արտանետումների» բառը, հաշվի առնելով  «Մթնոլորտային օդի պահպանության մասին» օրենքի 5-րդ հոդվածի 1-ին մասի 5-րդ կետի կարգավորումը: Նույն դիտարկումը վերաբերում է Նախագծի 4-րդ կետի և Հավելված 1-ի նույնաբովանդակ կարգավորումներին: 
3. Նախագծի 3-րդ կետի «շրջակա» բառից առաջ անհրաժեշտ է լրացնել  «Հայաստանի Հանրապետության» բառերը:
4. Նախագծի 4-րդ կետում կիրառվում է «ջերմոցային գազերի էլեկտրոնային շտեմարան» ձևակերպումը, Հավելված 1-ի 3-րդ կետի 3-րդ ենթակետում և Հավելված 1-ի 35-րդ կետում՝ «շտեմարան» բառը, Հավելված 1-ի 6-րդ կետի 15-րդ ենթակետում, 10-րդ կետի 2-րդ ենթակետում, Հավելված 1-ի 6-րդ գլխի վերնագրում, 34-րդ կետում՝ «ջերմոցային գազերի գույքագրման շտեմարան» ձևակերպումը, Հավելված 1-ի 23-րդ կետում՝ «ջերմոցային գազերի գույքագրման էլեկտրոնային շտեմարան» ձևակերպումը:
«Նորմատիվ իրավական ակտերի մասին» օրենքի 15-րդ հոդվածի 2-րդ մասի համաձայն՝ նորմատիվ իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ: 
Վերոգրյալը հաշվի առնելով՝ անհրաժեշտ է Նախագծի վերոհիշյալ կետերում, ենթակետերում և վերնագրում կիրառվող ձևակերպումները համապատասխանեցնել միմյանց:
5. Նախագծի Հավելված 1-ի համաձայն՝ իրականացնող մարմինը, համագործակցելով լիազոր մարմնի հետ, մշակում և լիազոր մարմնի հաստատմանն է ներկայացնում որակի ապահովման ընդհանուր ծրագիրը և դրանից բխող տարեկան պլանը՝ համապատասխան միջոցառումներով, ժամանակացույցով և պատասխանատու անձնակազմով՝ ըստ անհրաժեշտության սահմանելով նաև վերանայման գործընթացների գործիքները։ Սույն դեպքում, անհրաժեշտ է հստակեցնել, թե ինչ ժամկետներում է իրականացնող մարմինը մշակում որակի ապահովման ընդհանուր ծրագիրը և դրանից բխող տարեկան պլանը և ներկայացնում լիազոր մարմնի հաստատմանը:
6. Նախագծի Հավելված 1-ի 14-րդ կետի համաձայն՝ ջերմոցային գազերի արտանետումների գույքագրման համար անհրաժեշտ տեղեկատվությունը լիազոր մարմնին է տրամադրում նաև Հայաստանի Հանրապետության բնապահպանության և ընդերքի տեսչական մարմինը, մինչդեռ Նախագծի ամփոփաթերթում վերջինիս կարծիքն արտացոլված չէ: 
Նշվածը հաշվի առնելով, անհրաժեշտ է ներկայացնել նաև Հայաստանի Հանրապետությանբ բնապահպանության և ընդերքի տեսչական մարմնի ամփոփված կարծիքը: 
7. Նախագծի Հավելված 2-ի Ձև 1-ի 1.2-րդ կետի 2-րդ սյունակի «(ներառ. նավթաքիմիա)» ձևակերպումն անհրաժեշտ է վերանայել՝ հիմք ընդունելով «Նորմատիվ իրավական ակտերի մասին» օրենքի 21-րդ հոդվածի 2-րդ մասը, համաձայն որի՝ արգելվում են նորմատիվ իրավական ակտում կատարել բառերի կամ տերմինների անհարկի կրճատումներ, ինչպես նաև բառերի կամ տերմինների հապավումներ: Նույն դիտարկումը վերաբերում է 3.1-ին կետի 2-րդ սյունակին:
8. Նախագծի Հավելված 2-ի Ձև 3-ի «Պատասխանատու մարմին» սյունակում «մարմին» բառից հետո անհրաժեշտ է լրացնել «(տեղեկությունների աղբյուր)»:
9. Միաժամանակ հարկ է նկատի ունենալ, որ «Մթնոլորտային օդի պահպանության մասին» օրենքի 15-րդ հոդվածի 2-րդ մասի համաձայն՝ ջերմոցային գազերի արտանետումների քանակները և բաղադրությունը մթնոլորտային օդի պահպանության ոլորտում լիազոր մարմնի կողմից ենթակա են գույքագրման՝ Կառավարության սահմանած կարգով: Մինչդեռ Նախագծում նշվածի վերաբերյալ որևէ կարգավորում չկա:
Վերոգրյալից ելնելով՝ գտնում ենք, որ Նախագիծն ունի լրամշակման կարիք:
	Ընդունվել է մասամբ:

1-8-րդ կետով ներկայացված առաջարկությունների հիման վրա Նախագիծը խմբագրվել է: Ինչ վերաբերում է 9-րդ կետով արված առաջարկությանը, ապա անհրաժեշտ է նշել, որ Նախագիծն ընդունվելու է «Մթնոլորտային օդի պահպանության մասին» օրենքի 5-րդ հոդվածի 1-ին մասի 5-րդ կետի հիմքով:

Նախագծի Հավելվածի 27-րդ կետի 1-ին ենթակետը բացահայտում է  «Մթնոլորտային օդի պահպանության մասին» օրենքի 15-րդ հոդվածի 2-րդ մասով սահմանված գույքագրման ենթակա ջերմոցային գազերի բաղադրությունը, իսկ ամբողջ կարգը միտված է ապահովելու գույքագրման վերջնական արդյունքը նաև քանակական դրսևորմամբ, որն իր արտացոլումն է գտնելու կարգով նախատեսված հաշվետվության գործիքներում:

	15.ԲՆԱՊԱՀՊԱՆՈՒԹՅԱՆ ԵՎ ԸՆԴԵՐՔԻ ՏԵՍՉԱԿԱՆ ՄԱՐՄԻՆ
	19.12.2023
N 01/29.1/9/6940-2023

	«Ջերմոցային գազերի արտանետումների գույքագրման կարգը հաստատելու մասին» Կառավարության որոշման նախագծի Հավելված 2-ի Ձև N 3 «ԳՅՈՒՂԱՏՆՏԵՍՈՒԹՅՈՒՆ, ԱՆՏԱՌԱՅԻՆ ՏՆՏԵՍՈՒԹՅՈՒՆ ԵՎ ԱՅԼ ՀՈՂOԳՏԱԳՈՐԾՈՒՄ» ոլորտ աղյուսակի պատասխանատու մարմին սյունակի «Բնապահպանության և ընդերքի տեսչական մարմին (2.7-2.9, 2.11)» բառակապակցությունը  և թվերը փոխարինել «Բնապահպանության և ընդերքի տեսչական մարմին (2.8)» բառակապակցությամբ և թվերով, քանի որ Տեսչական մարմինը տիրապետում է միայն արձանագրված ապօրինի հատումների ծավալների ու քանակների վերաբերյալ տեղեկատվությանը։
	Ընդունվել է:



